
Nafarroako Alderdi Popularraren talde parlamentarioaren eledun Javier García Jiménez jaunak, Legebiltzarraren Erregelamenduan ezarritakoaren babesean, Kultura, Kirol eta Turismo Departamentuari zuzendutako honako mozio hau aurkezten du, batzordean eztabaidatzeko:
Zioen azalpena
Nafarroan zezen suharraren hazkuntzara soilik dedikatutako lehenbiziko ganadutegia 1670ean sortu zen, baina jakin badakigu XIV. mendean bertan zezen-festak egiten zirela Iruñean, eta festa horietan erabilitako zezenak Nafarroako ganadutegietakoak zirela.
XVI. mendean –zehazki, 1528an–, Nafarroako abelgorriak esportatu ziren lehenbizikoz Mexikora. Juan Gutiérrez de Altamiranok, zeina Hernán Cortésen lehengusua baitzen, Nafarroako hamabi zezen eta behi pare eraman zituen hara, eta horiekin sortu zen Amerikan abelgorri suharren lehenbiziko ganadutegia, Atenco izenez ezagutua. 
XVII. mendearen hondarrean, zezenketarako zezenak haztera berariaz dedikatutako lehen ganadutegia sortu zen Nafarroan. Joaquín Antonio Beaumont de Navarra y Ezcurrak 1670ean sortu zuen bere behitaldea Corellan.
XVIII. mendearen erdialdean kasta nafarreko lau lote nagusiak eratu ziren. Geroago, Karrikiri izan zen famarik eta errekonozimendu historikorik handiena lortu zuena, abeltzain modura.
Karrikiri abelburu suharren ganadutegi espainiarra da, Nazario Karrikiri nafar enpresaburuak sortua 1850ean, eta hortik heldu zaio izena. Sanferminetan toreatu zen lehenbiziko ganadutegia izan zen hori, eta hortik heldu da Iruñeko Zezen-ferian zezenik suharrenari ematen zaion sariaren izena.
Horko zezenik ospetsuenetako bat Llavero izan zen, 1860ko urriaren 14an Zaragozan indultua jaso zuena. 53 eztenkada hartu zituen, eta pikatzeko 14 zaldi hil zituen. Haren burua Iruñeko Club Taurinon daukate.
Frogaturik dago, beraz, zezen suharraren tradizio handia dagoela Nafarroan, zezen suharra hazi izan dela zezenketetarako eta zezen-ikuskizunetarako eta gaur egun gure herri askotako jaietako funtsa izaten jarraitzen duela.
Iragan astean, Kulturako ministro Ernest Urtasunek iragarri zuen kendu egin dutela Tauromakiako Sari Nazionala, José Luis Rodríguez Zapatero lehendakariak 2011n ezarri zuenetik gure herrialdean eman dena.
Horregatik guztiagatik, Nafarroako Parlamentuak honako erabaki proposamen hau aurkezten du:
1- Nafarroako Gobernua premiatzen dugu Espainiako Gobernuari eska diezaion Tauromakiako Sari Nazionala berrezar dezan.
2- Nafarroako Gobernua premiatzen dugu aitor dezan tauromakia afizio legitimo bat dela, gure erkidegoan sustrai historiko eta sozial sakonak dituena, bereziki Nafarroako herri askotako jaietan.
3- Nafarroako Gobernua premiatzen dugu Nafarroako adierazpide kultural bereki guztiak aldeztu eta susta ditzan, besteak beste tauromakia, sormen artistikorako askatasuna eta kulturarako eskubidea ez baitira botere politikoaren hobespenen araberakoa.

